
U ssa ha era il Surses fatg il pass 
enavos tar ses idiom, sco au-

tras vischnancas rumantschas er ils 
davos onns. I n’è betg dad esser in 
profet per dir ch’ era las vischnan-
cas dal consorzi «Alvra dafora» 
vegnan a far quel pass la fin 
d’avust. Perfin l’Uniun Ruman-
tscha Grischun Central ch’è s’en-
gaschada per il rumantsch gri-
schun dat uss ora la parola «pro 
idiom». 

L a victoria dal moviment «Pro 
idiom» è damai totala! Il nau-

fragi dal rg en scola è cumplet. 
Quai che fa surstar: Il moviment 
«Pro idiom», clamà en vita avant 
var diesch onns, ha cuntanschì 
quel success malgrà tut las bunas 
experientschas cun il rg en scola, 
tant en la Val Müstair, a Falera ed 
a Savognin, malgrà ch’il rg cum-
prova di per di ch’el è applitgabel 
en bleras domenas, malgrà ch’il rg 
è chapibel ed en bleras situaziuns 
rumantschas la suletta pussaivla-
dad. 

M a cler, il rg ha ina gron-
dischma macla: Ad el man-

ca il background cultural, u lain 
dir il «bul natiral» dals idioms, 
schegea ch’era quels èn la finala 
mo constructs artifizials, creads e 
construids pass per pass. Però en 
noss’imaginaziun (construida cul-
turalmain) è l’idiom «patria», cre-
schida or da la terra, ed il rg è l’in-
vasur «ester» propagà dad in’elita 
obscura a Cuira. Essas vus per la 
patria u essas vus cunter quella? En 
quella dichotomia ha la «Pro 
idioms» propagà cun bravura sia 
resposta e bandischà il rg or da las 
stanzas da scola.

U schia che nus essan là nua 
che nus eran atgnamain 

avant var 30 onns. Cun scolas 
idiomaticas, cun agens meds d’in-
strucziun en mintga vallada. E da-
speras il rg per duvrar là nua ch’el 
po remplazzar il tudestg: sin banc-
notas, en las medias, tar la Confe-
deraziun e chantun u alura sin in-

scripziuns tar las tualettas da la 
proxima Exposiziun naziunala. 

Q uai fiss ensasez en urden. E
tut pudess esser cuntent che 

finalmain fiss fatga la «tabula rasa». 
I dat però 2–3 realitads ch’èn sa 
midadas ils davos 30 onns. I dat 
1–2 «problemins» ch’i vala la paina 
da considerar sch’ins vuless man-
tegnair ina bun’infrastructura lin-
guistica rumantscha en tut quellas 
variantas scrittas: 

P er l’emprima: Il svilup demo-
grafic en las valladas ruman-

tschas è catastrofal. Nus perdain 
populaziun en ils territoris oriun-
damain rumantschs. Per la paja 
crescha la populaziun rumantscha 
(idiomaticamain maschadada) en 
la diaspora. Las singulas cuminan-
zas idiomaticas vegnan damai adi-
na pli pitschnas e perdan vigur per 
pavlar, duvrar ed enritgir ils agens 
idioms.  

P er la segunda: Bleras institu-
ziuns che portan e tgiran tra-

diziunalmain il rumantsch scrit èn 
u vegnan indeblidas: I dat p. ex. 
causa fusiuns damain vischnancas 
cun chanzlias, radunanzas e com-
municaziuns rumantschas. Las ba-
selgias han pauc persunal ru-
mantsch. Stampa e pressa sentan 
ina ferma crisa. Las scolas medias 
han difficultads da recrutar magi-
straglia rumantscha. Quai va a dis-
favur da tut il rumantsch e da tut 
ils idioms. 

P er la terza: Il svilup digital cun 
mediums svelts, individuali-

sads ed ubiquitars è ina sfida per la 
lingua rumantscha. Ils chavazzins 
èn: programs da correctura, Goo-
gle Home u Alexa, surfatschas da 
medias socialas, telefonins che san 
rumantsch, applicaziuns per trans-
latar etc. La lingua sto esser là nua 
che la glieud la dovra. Damai 
 stuess er il rumantsch esser actual 
cun quels instruments digitals. 
Quai pudess trasora esser pussai-
vel. Ma da porscher tut quai er en 
diversas variantas idiomaticas è 
simplamain detg illusoric. 

R esumà: Nus essan adina pli 
paucs Rumantschs e Ruman-

tschas, la basa instituziunala ru-
mantscha ans va perdond tras la 
detta e nus lavurain cun in con-
struct linguistic fitg fragmentà e 
betg adattà per l’avegnir. Quai na 
tuna betg bain! E nus perdain 
temp. Surtut crescha sin quellas 
realitads in’autra idea detg fatala 
per la lingua rumantscha. Numna-
damain l’idea che s’infiltrescha en 
ils chaus rumantschs, in’idea nova 
e tuttina veglia, la quala è era ve-
gnida ventilada detg frequenta-
main en connex cun las festivitads 
«100 onns Lia Rumantscha» da 
l’onn passà a Zuoz. I va per l’idea 
ch’il rumantsch saja gea tut en ur-
den sco lingua discurrida, però sco 
lingua scritta atgnamain betg ne-
cessaria e betg exnum da sviluppar 
vinavant. È quai propi vair? Fiss 
quai in bun svilup? È l’alternativa 
tar il rg, ed er tar ils idioms, propi 
nagin rumantsch scrit? Tge respo-
stas dain nus sin quellas dumon-
das? En tge direcziun fissi da ma-
nar la bartga? 

I na via fiss la «retirada», la quala 
ha per il mument conjunctura: 

Nus laschain perder la lingua uni-
fitgada, nus tgirain e scrivain vina-
vant en ils idioms uschè ditg sco 
ch’i va halt, uschè ditg che quels 
èn abels da mantegnair lur skelet 
linguistic. Ed a la fin laschain nus 
alura murir in pitschen idiom 
 suenter l’auter. En var 10–15 onns 
il sutsilvan, diesch onns pli tard 

alura il surmiran e vinavant cun il 
puter etc. Uschè trist che quai po 
esser, ma igl è il pli normal gir da 
la vita. Era linguas minoritaras han 
il dretg da pudair murir.

L a segunda via fiss quella da la 
«attatga»: Nus ans tegnain anc 

cun tutta forza vi da l’idea dad 
unir Rumantschas e Rumantschs 
cun ina lingua da scrittira. Questa 
giada però cun ina campagna da 
simpatia per quella lingua, cun 
curs gratuits per l’entira popula-
ziun e cun introducir quella lingua 
en las scolas en moda e maniera 
main radicala che la varianta Lar-
di. Sche quella lingua da standard 
fiss alura rg u in’autra varianta è 
atgnamain tuttina. Schegea che rg 
fiss propi la furma la pli etablida. 
Però attenziun: Baud u tard vai a 
finir sco tar la varianta da la «reti-
rada». Tut tenor opiniun giessi pli 
plaun u pli svelt.

E d alura datti anc la terza va-
rianta, quella «fatalistic-hedo-

nistica»: Nus ans suttamettain a 
l’idea che la lingua rumantscha n’è 
betg ina lingua scritta, mabain 
simplamain ina lingua discurrida. 
Per scriver ans servin nus en ave-
gnir dal tudestg e da l’englais. E 
per celebrar quella vieuta la pli ra-
dicala dals davos 100 onns en la 
politica linguistica rumantscha fa-
schain nus ina festa colossala, du-
vrain tut ils raps spargnads ils pro-
xims onns per meds d’instrucziun, 
grammaticas e dicziunaris. Ina fe-
sta monstrusa cun chant e musica 
e brissagos e natiralmain cun ba-
vrondas spiertusas en gronda 
quantitad. La «grande bouffe», il 
«armageddon festiv rumantsch» u 
simplamain la «Festa gronda».

D amai: Retirada? Attatga? U la 
festa gronda? Gnanc uschè 

simpel da decider. Ma i fiss neces-
sari dad avair bainprest ina per-
spectiva u ina strategia en tge di-
recziun ch’i pudess ir. Nus avain 
tut sezs enta maun. Sche pussaivel 
stuessi simplamain far in pau 
spass! Dapli plaschair ch’ils davos 
10 onns.

